Sogllim Santam-Bhoktam, Dobajik Porob (01/11/2026)
Vixoi: “Mhoje Sovem Rigun Ravat: Sorginchem Daiz Apnnayat”

SURVATECHIM UTRAM:

Pritivont bhoinnim-bhavamno, aiz Povitr-Sobha vhodda dobajean, Soglleam Santam-
Bhoktanchi Dobajik Porob somarombta. Aplem sonvsarantlem poinn sompoun him amchim
zoitivont bhavam-bhoinnim Sorginchea Bapachem sukh bhogtat. Amchea sangata hea
sonvsarantlim yatra choltanam, Jezuchea ekvottant tim jiyelim ani Tachea Bhagiamni attaploli
xikovnn pallun Sorgincho mukutt tim zoddunk pavlim. Tanchem bhagevont jivit amkam dekh
ani sfurti dita ani tannem zoddlolem sorginchem daiz amche yatrek novem boll ani prerna dita.
Tor hea amchea mhoimevont bhavam-bhoinnincho sangat gheun ani tanchi mozot magun, Jezu
sovem rigun ravun, sorginchem daiz apnnaunk hea Povitr Misachea Bolidanant Devachi kurpa
magum-ia.

PRACHITACHI RIT:

Somia Jezu, Tuje sovem rigun ravun, bhagevontponnachim follam diunk Tum amkam apoitai.
Punn hea sonvsarantlea holkeam-polkeam vostunk lobdun, purtim follam diunk ami chukleanv.
Amkam bhogos. Somia kaklut Kkor.

Krista Jezu, Sorginchea Bapachem ghor amchem sasnnik thikann mhonn Tum amkam xikoitai
ani tech dixen cholunk amkam vatt dakoitai. Punn ami hea sonvsarantuch jiyeunk ailole porim
jiyeleanv, ani nhoi tea vostuncher dhean-mon lavun amcho vell ami ogddaila. Amkam bhogos.
Krista kaklut kor.

Somia Jezu, Tujea koxttam mornna ani punorjivontponna vorvim sorgincho marog Tunvem
amkam ukto kelai ani hea margan choltoleank subhagiponnacho mukut bhasailai. Punn
koxttank fatt korun, sust sukhachem jivit ami sodlam anl chukichea margan cholun ami
sanddleanv. Amkam bhogos. Somia kaklut kor.

BHAVARTHEANCHEM MAGNNEM:

1. Amchea Pap Saiban, bispamni, yadnikamni ani dharmikamni, Santam-Bhoktanchea
bhagevont jivitachi dekh aple porjek dakhounk ani sorgimchem daiz apnnaunchi vatt
tankam xikounk, Bapacho adar tankam magum-ia.

2. Amchea rajki fuddareamni, manacheo suvato, podvecheo zutteo, ani dan-dovlot ekttaunchi
axea soddun diun, Bhagiancho marog cholunk, Bapacho adar tankam magum-ia.

3. Kuttumbachea vangddeamni, aplea bhesache kaide bore bhaxen pallun povitrponnan
vaddunk, ani kuttumbachea vhoddilamni Santam Bhoktanchem bhagevont jivit bhurgeam-
ballank niallunk diun, bhagevont zaunche anvdde tanchea kallzant rigounk, Bapacho adar
tankam magum-ia.

4. Ami dor eklean tallnneam, osoktayam ani hal-upodream modem, Santam Bhoktanchi dekh
gheun Jezu sovem rigun ravun tancher zoit vhorunk, ani Somian dil’li xikovnn pallun,
sorginchem daiz apnnaunk toyar zaunk, Bapacho adar amkam magum-ia.

5. Aichi Misachi mandavoll kortoleanmi

Sorgimchem daiz apnaunk proitn kortanam, dusreank adarachim

zaunk, hea sonvsarant borem tem ximpdaunk vavrunk, tankam Bapachi kurpa magum-ia.



